
                                         Júlí

Sumarlokun skrifstofu BV

Ekki verður föst viðvera á skrifstofu BV á Hvanneyri og á Ísafirði frá 11. júlí til 2. ágúst. Ekki verður lokun á þjónustu nautgripasæðinga á þessu sumri. 

Jarðvegssýnataka og áburðarleiðbeiningar

Nú í haust munu Búnaðarsamtök Vesturlands standa fyrir skipulögðu átaki í jarðvegssýnatöku og fylgja því eftir með áburðaráætlun.

Með því að skrá sig í þetta verkefni fæst nokkur afsláttur á sýnatöku og áburðarleiðbeiningum.

Það sem liggja þarf fyrir er:

· Túnakort eða túnaskrá þar sem fram koma númer allra túna og stærð.

· Magn búfjáráburðar á ha. sem nota á í haust eða næsta vor.

· Tegund búfjáráburðar.

· Aðrar upplýsingar sem að gagni koma.   

Panta þarf sýnatöku fyrir 26. ágúst en sýnataka hefst að líkindum sem fyrst í september. Með pöntun þurfa umbeðnar upplýsingar að fylgja.

Verð:

Miðað við bú undir 50 ha. og 5 jarðvegssýni     

Kr. 16.350,-  án vsk.

Þar sem eldri NPK áætlanir eru til



Kr. 12.150,-  án vsk

Miðað við bú yfir 50 ha.  og 7 jarðvegssýni                           Kr. 21.490,-  án vsk.

Þar sem eldri NPK áætlanir eru til



Kr. 17.290,-  án vsk

Viðbótarsýni verða seld á kr. 1.870 fyrir utan vsk.

Ekki er ráðlegt að taka jarðvegssýni úr spildum sem hafa fengið búfjáráburð að loknum slætti nú eða milli slátta. 

Í framhaldinu eru uppi hugmyndir um að athuga með afsláttarkjör á áburði fyrir aðila að verkefninu og aðra þá félagsmenn okkar sem hafa skilgreinda áburðarþörf.  Telja má líklegt að unnt sé að ná árangri í þeim efnum ef vel tekst til með skipulag.
Bændur! -  nýtið tækifærið og takið faglega á áburðarmálum, það sparar peninga og bætir gæði fóðursins, m.a. með tilliti til sjúkdómahættu.

Nýir starfsmenn BV

Tveir nýir starfsmenn hafa verið ráðnir til starfa hjá BV, Torfi Bergsson og Torfi Jóhannesson. Þeir munu hefja störf þann 1. ágúst næstkomandi. Þá mun Laufey Bjarnadóttir fara í ársleyfi frá 1. ágúst.  Íris Ármannsdóttir hefur aðstöðu hjá okkur  í sumar, en hún vinnur að verkefni um heimavinnslu sauðamjólkur sem styrkt er af Nýsköpunarsjóði námsmanna.

Greiðslumark mjólkur aukið í 111 milljónir lítra

Staðfest hefur verið af landbúnaðarráðherra ný reglugerð vegna framleiðslu mjólkur verðlagsárið 2005/2006.   Breytingin tekur gildi um næstu verðlagsáramót þann 1. september  n.k.  en þá tekur einnig  gildi nýr mjólkursamningur sem gildir til 31.08. 2012.  

Um er að ræða rúmlega 4,7 % aukningu á núverandi greiðslumarki sem er 106 milljónir lítra.   Þrátt fyrir þessa aukningu aukast ekki beingreiðslur til kúabænda þar sem í  nýja samningnum var samið um fasta fjárhæð í stað tengingar við selt magn.  Þannig verður stuðningurinn óbreyttur miðað við það sem var þegar samningur var gerður þótt greiðslumark aukist.  Beingreiðslur taka þó breytingum miðað við vísitölu neysluverðs. Þannig mun þessi aukning miðað við fast verðlag lækka beingreiðslur á hvern lítra.  Hins vegar tryggir aukið greiðslumark bændum fullt afurðastöðvarverð fyrir aukna framleiðslu eða alla þá mjólk sem framleidd er innan greiðslumarks.  Áfram er kvöð um 90 % nýtingu greiðslumarks til að halda óskertum A – greiðslum.

Afar mikilvægt er að allir nautgripir séu rétt skráðir nú fyrir 1. september en frá og með verðlagsárinu 2006/2007 verða teknar upp gripagreiðslur sem ráðstafað verður til aðila er eiga kýr sem eru einstaklingsmerktar og hafa átt að minnsta kosti einn kálf samkvæmt upplýsingum úr einstaklingsmerkingakerfinu MARK.   

Námskeið - Mat á sláturlömbum og líflambaval

Við upphaf sláturtíðar í haust er fyrirhugað að halda námskeið í mati á sláturlömbum og líflambavali ef næg þátttaka fæst. Námskeiðið verður að mestu leyti verklegt og munu þátttakendur fá þjálfun í að meta lömb á fæti og væntanlega í framhaldi af því tækifæri til að skoða skrokka af sömu lömbum og átta sig þannig á því hvernig lifandi matið stenst miðað við flokkun í sláturhúsi.

Með því að skoða lömbin vel á fæti geta bændur t.d. áttað sig á fitusöfnun á lifandi lömbum og þar með metið hvort ástæða sé til að slátra þeim eitthvað fyrr en upphaflega hefur verið áætlað. Jafnframt geta bændur komist hjá því að setja í sláturhús lömb sem eru illa þroskuð og þar með verðlítil og léleg markaðsvara og í framhaldi af því skipulagt bötun þessara lamba fram eftir hausti. 

Tímasetning og staðsetning verður auglýst síðar. Skráning fer fram á skrifstofu BV í síma 437-1215 eða gegnum netfangið bv@bondi.is til 10. ágúst.
Betri Bú bændur
Munið að senda sem fyrst bókhaldsgögn,  afrit af DK búbót þeir sem eru með það forrit en annars framtal ásamt fylgiskjölum sem allra fyrst.  Ef til eru saldólistar eru þeir æskilegir.    Auk þess minnum við á bréf sem átti að berast ykkur í lok maí, en í því bréfi voru tveir samningar um búrekstraráætlanir (BB)  Æskilegt að annar samningurinn berist sem fyrst til okkar undirritaður af rekstraraðila.
Búreikningar til Hagþjónustu

Frestur til að skila búreikingum til Hagþjónustunnar hefur verið framlegndur til 20. júlí n.k. Við hvetjum bændur til að skila búreikningi til að efla þann grunn sem Hagþjónustan þarf til úrvinnslu. Einnig bendum við á að í haust verður gefið út breytt líkan sem nýtist til rekstrargreiningar þar sem bændur á Vesturlandi/Vestfjörðum geta betur borið sig saman við aðra bændur á sama svæði sem ætti að gefa enn betri rekstrargreiningu.

Lánasjóðurinn lánar enn

Sem kunnugt er hefur verið ákveðið að selja Lánasjóð landbúnaðarins. Ekkert er vitað um hvenær það verður né hver kaupandinn verður. Lánasjóðurinn afgreiðir ennþá lán og lánsloforð með óbreyttum hætti. Það eina sem virðist öruggt í stöðunni er að vaxtakjör á lánum muni breytast þegar sjóðurinn nýtur ekki lengur búnaðargjalds. 

Fjármál fyrirtækisins

Full ástæða er til að skoða hvort ekki megi létta reksturinn með endurskoðun fjármálanna, t.d. með því að semja við lánastofnanir um bætt vaxtakjör eða endurfjármögnun lána. Vextir hafa farið stighækkandi og má nefna sem dæmi að vextir á yfirdrætti tékkareikninga eru nú á bilinu 14-18% sem er algjörlega óviðunandi og óhagstætt öllum rekstri nema þá í mjög skamman tíma. Starfsmenn Búnaðarsamtakanna eru reiðubúnir að miðla þeirri vitneskju sem þeir búa yfir varðandi fjármögnun, gera rekstraráætlanir o.fl. sem gæti létt og bætt reksturinn.

Stofnatilraun

Í vor var sett út grasstofnatilraun á Höfða í Dýrafirði,  um er að ræða samvinnuverkefni milli BV og LBHÍ.  Tilurð þessa verkefnis kom upp þegar ráðunautur í samráði við Sighvat ábúanda á Höfða fór að kanna hvaða grös kæmu helst til greina í mjög þurran jarðveg,  en þannig háttar til þarna að um er að ræða rúmlega 11 ha. sjávareyri  þar sem oft hefur brugðist uppskera í miklum þurrkum.  Því kom það upp í samvinnu við Guðna Þorvaldsson að setja út þessa stofnatilraun og var sáð til hennar þann 10 júní.   Sáð var í alls 26 reiti eða 13 tegundum með einni endurtekningu.   Í tilrauninni eru þrjú afbrigði af vallarfoxgrasi,  tvö af sandfaxi,  tvö af axhnoðapunkti,  tvö af fjölæru rýgresi og síðan eitt afbrigði af eftirtöldu;  hvítsmára, rauðsmára,  vallarsveifgrasi og háliðagrasi.  Vonast er til með þessu að finna einhvern grasgefinn stofn sem lifir þokkalega við þessar aðstæður.  

Skil á vorbókum í sauðfjárskýrsluhaldi, af hverju?

· Hagræði af því að fá lambabók með lömbunum í númeraröð ásamt ætterni. Þessi framsetning auðveldar alla skráningarvinnu að haustinu auk þess sem leiðbeinandi kynbótaspá fylgir hverju lambi.

· Vegna afkvæmarannsókna, en eins og undanfarin ár eru bændur hvattir til að framkvæma afkvæmarannsóknir á sínum búum. Eitt af skilyrðum til uppgjörs af hálfu BV er að vorbók hafi verið skilað.
· Við lambamælingar að hausti stefna BV að því, að sem flestir starfsmenn hafi meðferðis fartölvu til skráningar á dómum og úrvinnslu á staðnum auk þess sem hægt er að flytja upplýsingarnar strax yfir í Fjárvísi ef skýrsluhald búsins er á tölvutæku formi. Þetta er ekki framkvæmanlegt nema vorbók hafi verið skilað á viðkomandi bæ.
· Bændasamtök Íslands gefa lokafrest til að skila vorbók út ágústmánuð. Mikil aukning hefur orðið á vorbókarskilum síðustu ár og eru þeir bændur sem ætla að fá vorbókaruppgjör fyrir haustið því hvattir til að skila bókinni sem fyrst svo úrvinnslan lendi ekki í tímaþröng er nálgast sláturtíð. "Fyrstir koma fyrstir fá".

Vorbókarskil felast í því að skila gulu bókinni útfylltri aftur að dálkum með upplýsingum um lömb að hausti eða sambærilegum upplýsingum í Fjárvísi. Nokkuð hefur borið á því að bændur færi ekki skráningarlykla í alla "skyldu" dálka sem kostar óþarfa aukavinnu við skráningu og uppgjör hjá BÍ, má þar nefna eftirfarandi:

· Lykil fyrir afdrif fangs verður að skrá þó augljóst geti verið að ærin hafi fengið skv. upplýsingum sem á eftir koma um lambið.

· Fjölda fæddra lamba þarf að skrá hjá ánum undir liðnum "burður".

· Númer lambs er skylduskráning og mega engin tvö númer vera þau sömu (í lagi með t.d. 20A og 20B)

· Undir liðinn "Afdrif vor" skal skrá vanhöld lamba á sauðburði eða hvort það fer lifandi í sumarhaga.

Gríðarleg aukning hefur orðið í þátttöku bænda í sauðfjárskýrsluhaldi BÍ síðustu ár ekki síst í tengslum við gæðastýrða sauðfjárrækt. Samkvæmt uppgjöri ársins  2004 eru alls 344 skýrsluhaldarar á starfssvæði BV þ.e. á Vesturlandi og Vestfjörðum með 81.678 ær og lambgimbrar á skýrslu. Þessi fjöldi er tæp 23 % af skýrslufærðum ám og gimbrum í landinu.

Sauðamjólk – ostagerð

Nú er búið að búa til osta úr sauðamjólkinni sem safnað var á síðasta ári og verða þeir tilbúnir til kynningar og neyslu síðar í þessum mánuði. Í sumar og haust verður haldið áfram með verkefnið og stefnt að enn meiri framleiðslu. Enn er tækifæri fyrir áhugasama sauðfjárbændur að slást í hópinn og er þeim bent á að hafa samband á skrifstofu BV sem allra fyrst eftir sumarlokun. 

Leiðbeiningar um töku hirðingarsýna

Taka heysýna til efnagreiningar hefur farið mjög vaxandi á síðustu árum á Vesturlandi. Ýmist hafa sýnin verið tekin úr flekknum rétt fyrir hirðingu eða úr heyinu fullverkuðu. Rétt er að leggja áherslu á að fjölga "hirðingarsýnum" þannig að niðurstöður efnagreiningarinnar komi fyrr til bænda. Hirðingarsýni skal tekið rétt áður eða um leið og hirðing hefst. Hvert sýni þarf að gefa sem besta mynd af viðkomandi spildu og því þarf að taka sýni sem víðast um spilduna með því að taka heyvisk hér og þar. Ef fleiri en ein spilda með svipuðu gróðurfari er slegin og hirt á sama tíma er í lagi að sameina sýni úr þeim í eitt. Best er að setja heysýnið í poka og hann síðan í annan poka þar sem að jafnframt er settur miði með upplýsingum um sýnið.

Það sem þarf að koma fram á merkimiða er:

1. Nafn býlis 

2. Heiti túns/spildu 

3. Verkunaraðferð ( rúllur, þurrhey, vothey, annað) 

4. Sláttudagur 

5. Hirðingardagur 

6. Grastegund 

7. Hvaða búfé er áætlað að fóðra á heyinu

Best er að geyma sýnin í frysti til loka 1.sláttar og koma þeim til Búnaðarsamtakanna eða senda þau beint á Rannsóknastofuna á Hvanneyri. Sýni af hánni og því fóðri sem seint er hirt má senda að loknum heyskap. Með þessu móti má fá niðurstöður mun fyrr en þegar sýnin eru tekin að loknum öllum heyskap. Miðað er við að öll sýni úr l. slætti verði komin í efnagreiningu uppúr miðjum ágúst.  Nánari upplýsingar og merkimiða má nálgast á skrifstofu Búnaðarsamtakanna, á Hvanneyri. Þegar niðurstöður úr efnagreiningu eru komnar munu starfsmenn Búnaðarsamtakanna aðstoða við túlkun niðurstaðna m.t.t. fóðrunar næsta vetur.

Heyefnagreining 2005 – Búnaðarsamtök Vesturlands

Býli:


Ábúandi:


Kennitala:


Heiti túns/spildu:

Verkunaraðferð:


Sláttudagur:


Hirðingardagur:


Grastegund:


Fyrir hvaða búfé?


Athugasemdir:

